
 Маълумки, шахслараро муносабатлар асосан, гуруҳ шароитида, шахс маълум 

инсонлар даврасида, гуруҳида, жамоада бўлган такдирда рўй беради. Шунинг учун ҳам 

мутахассислар жамоаларда рўй берадиган шахслараро таъсирнинг қонуниятлари ва 

механизмларини билишлари ва уларни гуруҳда одамлар меҳнатини ташкил этишда, 

албатта, инобатга олишлари керак. Шахслараро муносабатларда раҳбар ва жамоа 

ўртасидаги мулоқот асосий ўрин эгаллайди. Раҳбар, аввало, халқ билан мулоқот қилса, 

одамларнинг қалбига йўл топиб, уларнинг дарду ташвишлари, орзуниятлари, ҳаѐтий 

муаммо ва эҳтиѐжларини билса, жамиятда адолат муҳити қарор топади. Одамлар 

раҳбарларнинг фикр-қарашлари, ғоя ва мафкураларига қараб, ижтимоий муносабатлар 

мазмунини, умумхалқ манфаатлари ва мақсадларини тушунади. Уларнинг амалий 

фаолиятини кузатиб, жамият тараққиѐти қонуниятлари ва давлат сиѐсати ҳақида 

хулосалар қилади. Дунѐда кейинги йилларда олиб борилган тадқиқотлар таҳлили 

кўрсатадики, самарали мулоқот, шахслараро муносабатлар ва коммуникатив 

компетентлик каби тушунчалар фанлараро мақомдаги долзарб муаммолардан бири 

сифатида фалсафа, социология, маданиятшунослик, тилшунослик, психология ва 

педагогика соҳаларида фаол муҳокама қилинмоқда. Фаннинг турли соҳа олимларининг 

тадқиқотларида самарали мулоқот, коммуникатив компетентлик тушунчаларининг 

моҳияти ва мазмуни очиб берилмоқда. Таҳлиллар кўрсатадики, ХХ асрнинг 50-

йилларида Ғарб психологиясида «коммуникатив компетентлик» термини шаклланиб, 

80-йилларда Россияда мулоқот ва шахслараро муносабатлар соҳасида кўп миқдорда 

тадқиқотлар амалга оширилди, уларда коммуникатив компетентлик тушунчасининг 

моҳияти «самарали коммуникатив ҳаракатни амалга ошириш учун зарур бўлган ички 

ресурслар тизими» (Ю.Жуков) ѐки «ўз қобилиятлари ва ижтимоий мақоми доирасида 

мазкур жамиятда муваффақиятли фаолият кўрсатиш учун индивидга зарур бўлган 

атрофдагилар билан ўзаро ҳамкорлик қилишга ўргатилганлик даражаси» (Ю.Емельянов) 

сифатида талқин этилади. Таҳлил натижаларига кўра таъриф бериш мумкинки, самарали 

мулоқот – мулоқот субъектларининг ўзаро бир- бирини тушуниш, шахсий ривожланиш 

ва шахс сифатида камол топишига қаратилган ўзаро муносабатларидир. Педагогик 

мулоқот технологиялари ва техникаси, воситалари, самара- дорлик омиллари ва 

шартлари В.Кан-Калик, В.Сластенин, И.Исаев, М.Тохтаходжаеваларнинг ишларида 

илмий асосланган. Мулоқот одамларнинг жамиятда ўзаро ҳамкорликдаги 

фаолиятларининг ички психологик механизмини ташкил этади. Қолаверса, ҳозирги янги 

демократик муносабатлар шароитида турли ишлаб чиқариш қарорларини якка тартибда 

эмас, балки коллегиал - биргаликда чиқариш эҳтиѐжи пайдо бўлганлигини ҳисобга 

олсак, одамларнинг муомала маданияти ва мулоқот техникаси меҳнат унумдорлиги 

ҳамда самарадорликнинг муҳим омилларидандир. 

Мулоқот мавзуи ва йўналишига кўра, унинг: 1. ижтимоий йўналтирилган; 2. 

гуруҳдаги предметга йўналтирилган;  3. шахсий мулоқот; 4.педагогик мулоқот турлари 

фарқланади. Шуни таъкидлаш керакки, илмий адабиѐтларда, кишилар ўзаро 

мулоқотларида, ижтимоий жараѐнларга нисбатан “муроса” атамаси келишув ѐки 

келишмаслик (муросасизлик) деган сўзлар ўрнида қўлланилиб, унинг мазмун-моҳияти 

ниҳоятда торайтириб қўйилган. Бу ҳолат луғатларда ҳам ўз аксини топган. Жумладан, 

Ўзбекистон Фанлар Академиясининг 10 йиллиги юбилейига бағишлаб 1953 йилда нашр 

этилган “Катта русча-ўзбекча” луғатда “Компромисс – ҳамкорлик, бирлик, қўллаб-

қувватлаш, бир-бирига ѐн босиш, муроса” тарзида таржима қилинган. Шунингдек, 1973 

йилда нашр қилинган “Ижтимоий терминлар луғати”да ҳам “Компромисс – муроса” деб 

таржима қилинган. Аслида маъно ва мазмун жиҳатидан муроса “компромисс” 

қараганда, сермазмун ва мантиқ нуқтаи назаридан уни ўз ичига сиғдиради. “Маънавият 

асосий тушунчалар” изоҳли луғатида: “Муроса – сулҳ, масалани қулай, тинч йўл билан 

ҳал этиш, шахснинг низоли ва зиддиятли вазиятда келишувга бора олиш қобилиятини 

ифодаловчи тушунча”, деб кўрсатилган. Нафақат давлат бошқарувида, балки инсонлар 

ўртасидаги муносабатларда ҳам муросани таъминлашнинг аҳамияти беқиѐсдир. Муроса 

инсонлар ўртасидаги муносабатларнинг барчасида амал қилади. Лекин уни қўллаш 

жараѐнида ўзига хос талабларга риоя қилинсагина, кўзланган мақсадга эришиш мумкин. 

Бу муросанинг олтин қоидасидир. Шахслараро муносабат – мураккаб, серқирра муаммо. 

Бу муаммо давлат ва жамият, олий таълим тизими даражасида, шунингдек, ташкилиш, 

таркибий, мазмуний, методик йўналишларда ҳамда педагог кадрларнинг юқори 

савиясини шакллантириш орқали хал этилади. Ҳозирги шароитда раҳбар-ўқитувчи-

раҳбар муносабатлари мустаҳкам илмий асосда қурилиши лозим. Хулоса қилиб 

айтганда, олий таълим тизимида шахслараро муносабат раҳбар-ўқитувчи-раҳбар 

муносабатлари билан ҳамоҳанг тарзда амалга оширилади. Бу қуйидагиларни таъкидлаш 

имконини беради. 1. Шахслараро муносабат, хусусан, раҳбар-ўқитувчи-раҳбар 

муносабатлари серқирра, мураккаб жараѐн бўлиб, унинг айрим йўналишлари мустақил 

тадқиқот ўтказишни талаб қилади. 2. Шахслараро муносабат муроса, зиддиятларнинг 

олини олиш, раҳбар ва ўқитувчиларнинг масъулиятини ошириш асосида амалга 

оширилса, таълим тизимини бошқариш самарали бўлади. 3. Раҳбар қўл остидаги 

ўқитувчи ходимлар билан мулоқот қилса, уларнинг қалбига йўл топиб, уларнинг дарду 

ташвишлари, орзу-ниятлари, ҳаѐтий муаммо ва эҳтиѐжларини билса, олий таълим 

тизимида адолат муҳити қарор топади, шунингдек, шахслараро муносабат 

жараѐнларини бошқаришда ижобий ўзгаришлар бўлишига олиб келади. 4. Раҳбар-

ўқитувчи муносабатларидаги низо кўп ҳолларда уларнинг у ѐки бу масалага бўлган 

нуқтаи назарининг мос тушмаслиги, ўқитувчи билан раҳбар ўртасида иш шароитининг 

қониқарсизлиги кабилар юзасидан вужудга келиши мумкин. Ҳозирги босқичда олий 

таълими тизимидаги раҳбар ходимлар олдида турган асосий муаммо – шахслараро 

муносабатларни, низони келтириб чиқарувчи сабабларни чуқур таҳлил қилиш ва 

барчанинг фикрларини инобатга олишни таъминлашдан иборат. 5. Раҳбар-ўқитувчи-

раҳбар ўртасидаги муносабатлар ўз табиати ва ҳусусиятига кўра ранг – баранг бўлиб, 

бошқарув функцияларини бажариш жараѐнида амалга оширилади 6. Жамоага раҳбарлик 

қилиш функциясининг бажарилиши ходимлар орасида шундай муносабатларни 

шакллантириши ва уларнинг шундай ташкилий хатти – ҳаракатини таъминлаши 

керакки, натижада улар таълим муассасаси ўз мақсадларига эришишига, унинг 

ижтимоий, иқтисодий, маданий – маърифий, педагогик функцияларини бажаришларига 

максимал даражада кўмаклашсин. 7. Муносабатлар асосидаги бошқарув – инновацион 

жараѐнларни бошқаришнинг энг мураккаб тури. У бошқарув ҳодимларининг юксак 

бошқарув маданиятини хамда педагоглар жамоасининг етуклигини талаб қилади.  

